
habere dubitationem. non enim ſufficiebant, niſi etiam aequantes quoſdam circulos imaginarentur, quibus apparebat neque in orbe ſuo deferente, neque in centro proprio aequali ſemper velocitate ſidus moveri. quapropter non ſatis abſoluta videbatur huiuſmodi ſpeculatio, neque rationi ſatis concinna.
Petitiones
Igitur cum haec animadvertiſsem ego, ſaepe cogitabam, ſi forte rationabilior modus circulorum inveniri poſsit, e quibus omnis apparens diverſitas dependeret, omnibus in ſeipſis aequaliter motis, quemadmodum ratio abſoluti motus poſcit. rem ſane difficilem aggreſsus ac paene inexplicabilem obtulit ſe tandem, quomodo id paucioribus ac multo convenientioribus rebus, quam olim ſit proditum, fieri poſsit, ſi nobis aliquae petitiones, quas axiomata vocant, concedantur, quae hoc ordine ſequuntur.

Prima petitio
Omnium orbium caelestium ſive ſphaerarum unum centrum non eſse.

Secunda petitio
Centrum terrae non eſse centrum mundi, ſed tantum gravitatis et orbis Lunaris.

Tertia petitio
Omnes orbes ambire Solem, tanquam in medio omnium existentem, ideoque circa Solem eſse centrum mundi.

Quarta petitio
Minorem eſse comparationem distantiarum Solis et terrae ad altitudinem firmamenti, quam ſemidimetientis terrae ad distantiam Solis, adeo ut ſit ad ſummitatem firmamenti inſenſibilis.

Quinta petitio
Quicquid ex motu apparet in firmamento, non eſse ex parte ipſius, ſed terrae.  Terra igitur cum proximis elementis motu diurno tota convertitur in polis ſuis invariabilibus firmamento immobili permanente ac ultimo caelo.

Sexta petitio
Quicquid nobis ex motibus circa Solem apparet, non eſse occaſione ipſius, ſed telluris et nostri orbis, cum quo circa Solem volvimur ceu aliquo alio ſidere, ſicque terram pluribus motibus ferri.

Septima petitio
Quod apparet in erraticis retroceſsio ac progreſsus, non eſse ex parte ipſarum ſed telluris. huius igitur ſolius motus tot apparentibus in caelo diverſitatibus ſufficit.

His igitur ſic praemiſsis conabor breviter ostendere, quam ordinate aequalitas motuum ſervari poſsit. hic autem brevitatis cauſa mathematicas demonstrationes omittendas arbitratus ſum maiori volumini destinatas. quantitates tamen ſemidiametrorum orbium in circulorum ipſorum explanatione hic ponentur, e quibus mathematicae artis non ignarus facile percipiet, quam optime numeris et obſervationibus talis circulorum compoſitio conveniat.

Proinde ne quis temere mobilitatem telluris aſseveraſse cum Pythagoricis nos arbitretur, magnum quoque et hic argumentum accipiet in circulorum declaratione. etenim quibus phyſiologi stabilitatem eius astruere potiſsime conantur, apparentijs plerumque innituntur; quae omnia hic in primis corruunt, cum etiam propter apparentiam verſemus eandem.

De ordine orbium
Orbes caelestes hoc ordine ſeſe complectuntur. ſummus est stellarum fixarum immobilis et omnia continens et locans; ſub eo Saturnus, quem ſequitur Iuppiter; hunc Martius; ſubest huic orbis, in quo nos circumferimur; deinde Venerius; ultimus Mercurialis. orbis autem Lunae circa centrum terrae vertitur, et cum ea ceu epicyclus defertur. eodem quoque ordine alius alium revolutionis velocitate superat; ſecundum quod maiora minorave circulorum ſpatia emetiuntur. ſic quidem Saturnus anno trigeſimo, Iuppiter duodecimo, Mars tertio, tellus annua revolutione restituitur. Venus nono menſe, Mercurius tertio revolutionem peragit.

De motibus, qui circa Solem apparent
Terra triplici motu circumfertur, uno quidem in orbe magno, quo Solem ambiens ſecundum ſignorum ſucceſsionem anno revolvitur, temporibus aequalibus ſemper aequales arcus deſcribens, cuius quidem centrum a centro Solis 25 parte ſemidiametri sui distat. cum igitur supponatur ſemidiametrum huius orbis ad altitudinem firmamenti imperceptibilem habere quantitatem, conſequens est, ut hoc motu Sol circumferri videatur, perinde ac ſi terra in centro mundi ſubiaceat, cum tamen id non Solis ſed terrae potius motione contingit, ut exempli cauſa, dum haec ſit ſub Capricorno, Sol e directo per diametrum in Cancro cernatur, et ſic deinceps. videbitur etiam Sol eo motu inaequaliter moveri ſecundum distantiam eius a centro orbis, ut iam dictum est. ex quo maxima diverſitas duobus gradibus et ſextante unius contingit. declinat autem ab ipſo centro Sol ad punctum firmamenti, quod distat a stella lucida, quae est in capite Gemelli ſplendidior, gradibus fere 10 verſus occidentem, invariabiliter. tunc igitur Sol in ſumma eius altitudine cernitur, quando terra in loco huic oppoſito verſatur, centro orbis inter eos mediante, et per hunc quidem orbem non terra ſolum, ſed quicquid ſimul cum orbe lunari comprehenſum est, circumducitur.

Alius telluris motus est quotidianae revolutionis et hic ſibi maxime proprius in polis ſuis ſecundum ordinem ſignorum hoc est ad orientem labilis, per quem totus mundus praecipiti voragine circumagi videtur. ſic quidem terra cum circumfluis aqua et vicino aere volvitur.

Tertius est motus declinationis. axis enim quotidianae revolutionis non aequidistat axi magni orbis, ſed obliquatur ſecundum circumferentiae partem, nostro quidem ſaeculo 23 gradibus et medio fere. igitur centro terrae in ſuperficie ecclipticae ſemper manente, hoc est in circumferentia circuli magni orbis, poli eius circumaguntur, circulos utrobique parvos deſcribentes in centris ab axe orbis magni aequidistantibus. et hic quoque motus annuas fere complet revolutiones et cum orbe magno paene compares. at vero axis magni orbis ad firmamentum immutabilem ſervat compoſitionem ad eos, quos vocant ecclipticae polos. motus item declinationis cum motu orbis complexus polos quotidianae revolutionis ad eadem caeli momenta ſemper retineret, ſi paribus omnino revolutionibus cum illo constaret. nunc longo temporis tractu deprehenſum est talem telluris poſitionem ad faciem firmamenti mutari, propter quod ipſum firmamentum aliquibus motibus ferri pleriſque viſum est, lege nondum ſatis deprehenſa. poſse autem haec omnia fieri mutabilitate telluris minus mirum est.

Quibus autem poli inhaereant, ad me non attinet dicere. video equidem in vilioribus rebus, quod virgula ferrea magnete attrita in unum ſemper mundi ſitum nitatur. potior tamen ſententia viſa est, ſecundum orbem aliquem fieri, ad cuius motum ipſi poli moveantur, quem procul dubio ſub Luna eſse oportebit.

Quod aequalitas motuum non ad aequinoctia,  
 ſed stellas fixas referatur
Cum igitur aequinoctialia puncta ceterique mundi cardines plurimum commutentur, falli eum neceſse est, quicumque ab his aequalitatem annuae revolutionis deducere conatur, quae etiam ſub diverſis aetatibus multis experimentis obſervationum diverſa reperta est. hanc Hipparchus 365 diebus cum quadrante unius diei, Albategni vero Chaldaeus reperit talem annum ex 365, diebus, 5 horis, 46 minutis, hoc est 13 minutis et 3 quintis ſive triente unius minuti Ptolemaeico breviorem. rurſus autem Hiſpalenſis huic longiorem vigeſima parte unius horae, ſiquidem ex 365 diebus, 5 horis et 49 minutis annum vertentem constituit.

Ne autem diverſitatem ex obſervationum errore proceſsiſse videatur, ſi quis ſingula accuratius animadvertet, inveniet eam cum mutabilitate aequinoctialium punctorum ſemper correſpondiſse. dum enim ipſi mundi cardines in centenis annis uno gradu mutabantur, quemadmodum Ptolemaei aevo repertum est, erat tunc anni quantitas, quae ab ipſo Ptolemaeo tradita est. quando autem ſubſequentibus ſaeculis potiori mutabilitate moverentur motibus inferioribus obviantes, tanto brevior annus factus est, quanto tranſlatio cardinum eſset maior. nam occurſu velociori breviori tempore annuum excipiebant motum. rectius igitur agit, quicumque annuam aequalitatem ad stellas fixas referet. quemadmodum circa Virginis Spicam fecimus invenimusque annum 365 dierum et ſex horarum et ſextantis fere unius horae ſemper fuiſse, qualis etiam in Aegyptica antiquitate reperitur. eadem ratio in alijs etiam motibus ſiderum habenda est, quod abſides eorum et statae ſub firmamento motuum leges docent, ac caelum ipſum veraci testimonio.

De Luna
Luna vero praeter annalem, ut dictum est, circuitum quattuor motibus videtur nobis pervagari. nam in orbe ſuo deferente circa telluris centrum ſecundum ordinem ſignorum menstruas complet revolutiones. is vero defert, quem vocant epicyclum primae diverſitatis ſive argumenti, nos vero primum ſive maiorem, et anni epicyclum alterum ſibi inhaerentem in ſuperiore quidem portione contra motum orbis reflexus paulo tardiore quam menstruo tempore deducit. in hoc demum Luna pendens binas in menſe revolutiones contra motum illius perficit, ut, quandocumque centrum epicycli maioris contingit lineam a centro orbis magni tranſeuntem per centrum terrae, quam diametrum magni orbis vocamus, tunc Luna ſit ad centrum maioris epicycli proxima, quod quidem circa novam et plenam Lunam accidit; at e contra in quadraturis mediantibus ijſdem remotiſsima. quantitas autem ſemidiametri epicycli maioris continet 10 partem de ſemidiametro orbis ſui deferentis cum 18 unius particulae, minoris vero epicycli semidiametrum quinquies dempta una quarta ipſius. per haec igitur Luna modo concita modo tarda deſcendens quoque et aſcendens videtur, et prima quidem diverſitate dupliciter variationum motus epicycli minoris ingerit. Lunam enim in circumferentia maioris ab aequalitate distrahit, cuius quidem in hoc maxima diverſitas 17 gradus et quadrantem colligit de circumferentia ipſa; quantitatis ſeu diametri reſpondentis eum quoque centrum maioris modo distrahit modo appellit ſecundum ſemidiametri magnitudinem. cum igitur propter hoc circa centrum maioris epicycli inaequales circulorum ambitus Luna deſcribat, contingit primam diverſitatem multipliciter variari. hinc est, quod circa coniunctiones et obiectiones ad Solem maxima huiuſmodi diverſitas 4 gradus et 56 minuta non excedat, in quadraturis autem ad 6 gradus et 36 minuta extenditur. qui vero per eccentricum circulum fieri hoc arbitrantur, praeter ineptam in ipſo circulo motus inaequalitatem in duos inciderunt manifestos errores. conſequens est enim mathematica ratione, quod Luna in quadraturis, dum infima parte epicycli dependet, quadruplo fere maior appareat - ſi modo tota luceret -, quam nova et plena, niſi augmentum et diminutionem magnitudinis ſui corporis et temerarie aſserit. sic quoque diverſitatem aſpectus facit propter notabilem terrae magnitudinem ad distantiam eius circa quadraturas plurimum augeri. ſi quis autem diligentius perſcrutetur, parum valde utrumque distare comperiet in quadraturis ab his, quae interlunio plenaque Luna contingunt, et proinde veriorem hanc ſpeculationem nostram haud facile dubitabit. his vero tribus motibus <in> longitudinem Luna circumit puncta latitudinis motus. axes quidem epicyclorum aequidistant axi orbis, propter quod nullam ab eo egreſsionem facit.

Sed hic orbis axem ſuum declinem habet axi magni orbis ſive ecclipticae, quapropter Lunam a ſuperficie ecclipticae digredi facit. declinat igitur ſecundum quantitatem anguli, cui de circumferentia circuli quinque gradus ſupratenduntur, cuius poli circumferuntur in aequidistantia axis ecclipticae, propemodum ſicut in declinatione dictum est. ſed hic contra ſignorum ordinem et longe tardiori motu, ut ad unam revolutionem decimum nonum annum expectet, et hoc in orbe quidem eminentiori fieri plerisque videtur, cui poli inhaerentes ad hunc modum ferantur. talem igitur videtur habere Luna motuum fabricam.

De tribus ſuperioribus, Saturno, Iove et Marte
Saturnus, Iuppiter et Mars ſimilem habent motuum rationem, ſiquidem orbes eorum annalem illum magnum penitus includentes in centro communi ipſius magni orbis ad ordinem ſignorum volvuntur. ſed orbis quidem Saturnius trigeſimo anno reducitur, Iovianus duodecimo, Martius autem vigeſimo nono menſe, perinde ac ſi tales revolutiones magnitudo orbium remoretur. nam ſemidiametro magni orbis ex 25 partibus constituto, ſemidiameter orbis Martij 30 partes obtinebit, Iovis 130 et unius particulae quincuncem, Saturni 230 et ſextantem unius. dico autem ſemidiametrum a centro orbis ad centrum primi epicycli distantiam. habet enim quisque duos epicyclos, quorum alter alterum defert, propemodum ſicut in Luna dictum est, ſed lege diverſa. primus enim epicyclus contra motum orbis reflexus pares facit cum eo revolutiones, alter vero obvians primi motum revolutionibus duplicatis circumagit ſidus, adeo ut, quandocumque ſit in ſumma a centro orbis distantia vel rurſus in maxima vicinitate, tunc ſidus centro epicycli quam proximum, in quadrantibus autem mediantibus remotiſsimum. igitur ex talium motuum compoſitione orbis et epicyclorum et revolutionum paritate contingit, ut huiuſmodi elongationes et acceſsiones maxime statas ſibi ſub firmamento ſedes obtineant. ac deinceps certas ubique obſervant motuum conditiones, itaque abſides ſuas invariabiles <habent>, Saturnus quidem circa stellam, quae ſuper cubitum eſse dicitur Sagittatoris, Iuppiter gradibus 8 post stellam, quae extremitas caudae Leonis appellatur, Mars vero gradibus 6 et medio ante cor Leonis.

Magnitudines autem epicyclorum hae ſunt. in Saturno quidem primi ſemidiameter constat ex partibus 19 et 41 minutis, qualium ſemidiameter orbis magni ex 25 ſupponebatur; ſecundus autem epicyclus partium 6 et minutorum 34 ſemi​diametrum habet. sic quoque in Iove primus partium 10 et minutorum 6, secundus partium 3, minutorum 22 ſemidiametros continent. in Marte autem primus partium 5, minutorum 34, ſecundus <partis 1>, minutorum 51. ſic igitur ad primum ubique ſemidiameter triplo maior est ſecundo. hanc autem diverſitatem, quam epicyclorum motus inducit ſuper motum orbis, primam appellare placuit, quae ubique ſub firmamento certos, ut dictum est, obſervant limites. alia ſiquidem est diverſitas, ſecundum quam ſidus interdum regredi, ſaepe etiam ſubſistere cernitur, quae non ex motu ſideris contingit, ſed telluris in orbe magno aſpectum variantis. haec enim motum ſideris velocitate ſuperans radio viſuali ad firmamenti aſpectum obviante motum ſideris vincit. quod tunc maxime fit, quando proxima fuerit ſideri terra, dum videlicet inter Solem et ſidus mediat veſpertini ſideris ortu. e contrario autem circa veſpertinum occaſum ortumve matutinum praeventione antefert viſum. ubi vero viſus contra motum aequali curſu obviat, stare videntur adverſis motibus invicem ſic ſe perimentibus, quod plerumque circa triquetrum Solis radium contingit. in his autem omnibus tanto maior contingit talis diverſitas, quanto inferiori orbe ſidus movetur, unde minor in Saturno quam Iove, et rurſus in Marte maxima, ſecundum proportionem ſemidiametri magni orbis ad illorum ſemidiametros. fit autem tunc uniuſcuiusque maxima, quando ſidus per radium aſpicitur circumferentiam magni orbis contingentem. equidem tria haec ſidera nobis pererrant.

In latitudine vero duplicem digreſsionem faciunt, circumferentijs quidem epicyclorum in una ſuperficie permanentibus cum orbe ſuo ab eccliptica declinant ſecundum axium deflexiones, non ſicut in Luna circumducibiles, ſed in eundem caeli tractum ſemper vergentes. igitur et ſectiones circulorum orbis et ecclipticae, quas nodos vocant, aeternas in firmamento ſedes occupant. ſic quidem Saturnus nodum ſuum habet, unde ad ſeptentriones ſcandere incipit, gradibus 8 et media post stellam, quae in capite Geminorum orientalis dicitur: Iuppiter ante eam ipſam stellam gradibus quattuor, Mars autem Vergilias antecedentem gradibus 6 et medio. in his igitur ac e diametro poſitis ſidus existens nullam habet latitudinem. maximam vero, quae in his in quadraturis contingit, valde diverſam. nam axium circulorumque inclinatio, tamquam nodis illis penſilis, instare videtur, tunc equidem maxima fit, quando tellus ſideri proxima est, hoc est in ortu ſideris veſpertino. tunc enim in Saturno gradibus duobus et beſse axis inclinatur; in Iove gradibus duobus dempto triente; in Marte vero gradu uno et dextrante. e contrario autem circa veſpertinum occaſum ortumque matutinum, plurimum tunc abſistente terra Saturno quidem et Iovi quincunce unius gradus minor est huiuſmodi inclinatio; Marti vero gradu uno et beſse. ſic quidem diverſitas haec in maximis latitudinibus apprime percipitur, ac alicui tanto minor, quanto minus a nodo ſidus distat pariter cum latitudine creſcens et decreſcens. accidit etiam motu telluris in orbe magno latitudines viſibus nostris variari, ita ſane propinquitate vel distantia viſibilis latitudinis angulos augente vel minuente, ſicut mathematica ratio expoſcit, ſiquidem hic motus librationis ſecundum lineam rectam contingit. fieri autem potest, ut ex duobus orbibus huiuſmodi motus componatur, qui cum ſint concentrici, alter alterius deflexos circumducit polos et inferior contra ſuperiorem duplici velocitate polos orbis epicyclos deferentis revolvat, et hi quoque poli tantam habeant deflexionem a polis orbis immediate ſuperioris, quantum huius a polis ſupremi orbis. et haec de Saturno, Iove et Marte ac orbibus terram ambientibus.

De Venere
Reliquum est eorum ſpeculationem aperire, quae magni orbis ambitu includuntur, hoc est de motibus Veneris et Mercurij. Venus quidem perſimilem habet circulorum compaginem quales illi ſuperiores, ſed alia motuum obſervantia. orbis quidem cum epicyclo ſuo maiori pares facit revolutiones nono menſe, ut praedictum est, eoque motu compoſito minorem epicyclum certa ubique habitudine firmamento restituit ſummam eius abſidem ad punctum, quo Solem vergere diximus, constituens. minor autem epicyclus impares cum illis revolutiones habens, motui orbis magni imparitatem reſervavit. ad huius quidem revolutionem duos omnino circuitus perficit, ut, quandocumque tellus in linea ad abſidem diametro porrecta fuerit, ſidus tunc centro maioris epicycli proximum ſit, et in tranſverſo quadrantum remotiſsimum ſimili fere modo, quemadmodum in Luna minor epicyclus Solem reſpicit obſervans. est autem proportio ſemidiametrorum orbis magni et Veneris ſicut 25 ad 18, et maior epicyclus dodrantem ſuſcipit unius particulae, minor vero quadrantem. retrocedere quandoque et haec cernitur, tunc maxime, quando ſidus terrae proximum est, ſimili quodammodo ratione ut in ſuperioribus, ſed converſa. in illis enim accidit motu terrae ſuperante, hic autem ſuperato, ac illic orbe telluris contento, hic vero continente. quapropter nec umquam Soli opponitur, cum tellus intermediari non poſsit, ſed ex certis ab Sole distantijs, quae fiunt in contactibus circumferentiae lineis a centro telluris prodeuntibus, utrobique revertitur 48 gradus numquam excedens ad nostrum adſpectum. et haec est Venerei motus ſumma, qua in longitudinem circumducitur.

Latitudinem quoque duplici cauſa ſcandit. habet enim et haec axem orbis inclinatum quantitate anguli graduum duorum s., et nodum ſuum, unde ſeptentriones petit, in abſide ſua habet. digreſsio autem, quae ex tali inclinatione procedit, quamquam eadem in ſe ipſa ſit, duplex nobis ostenditur. nam in alterutro nodorum Veneris incidente terra tranſverſis ſurſum et deorſum aſpiciuntur, has reflexiones vocant; naturales apparent orbis obliquitates, et has vocant declinationes, eaedem vero in quadrantibus. ceteris autem locis ambae latitudines permixtae confunduntur, ac alia aliam ſuperans vincit ac ſimilitudine et diſsimilitudine mutuo ſe augent et perimunt. haec vero axis inclinatio est; habet librationem mobilem, non autem ſicut in ſuperioribus illis ad nodos pendentem, ſed in alijs quibuſdam volubilibus punctis, quae revolutiones ſuas ad ſidus annuas faciunt, unde, quandocumque tellus contra obſidem Veneris steterit, maxima tunc fit librationis inflexio et haec in ipſo ſidere, in quacumque tunc parte ſui orbis fuerit. quapropter, ſi tunc ſidus in abſide ſit vel ei e diametro oppoſito latitudine non penitus carebit, tametſi in nodis tunc verſetur. hinc vero decreſcente hac inflexione quoadusque tellus per quadrantem circuli dicto loco amoveatur et ſimilitudine motuum maximae illius deviationis punctus a ſidere tantundem destiterit, nullum prorſus huiusce deviationis vestigium usque reperitur. et deinceps deviationum libramento continuato et illo principio a ſeptentrionibus ad austrum declinante ac identidem a ſidere ſeſe elongante ſecundum telluris ab abſide remotionem ſidus ad eam perducitur partem, quae prius australis fuerat. nunc autem oppoſitionis lege ſeptentrionalis facta, donec iterum ad ſummam perveniat librationis circulo peracto, ubi rurſum maxima fit deviatio et primae ſimul et aequalis. ſic demum pari modo per reliquum ſemicirculum pergit. quapropter numquam fit meridiana haec latitudo, quam plerumque deviationem vocant, et haec duobus orbibus fieri concentricis et axibus obliquis, ſicut in ſuperioribus dicebamus, hic quoque conſentaneum eſse videtur.

De Mercurio
Sed omnium in caelo mirabiliſsimus est Mercurij curſus, qui paene investigabiles permeat vias, uti perſcrutari non facile queat. addit praeterea difficultatem quod ſub radijs ſolis inviſibiles plerumque meatus occupat et paucis admodum diebus viſibilem ſe exhibet, attamen comprehendetur et ipſe, modo altiori ingenio quiſpiam incumbat. convenient et huic epicycli duo, ut in Venere, in orbe ſuo revolubiles. nam maior epicyclus pariter cum orbe ſuo facit revolutiones, ut illic, abſidis eius ſedem gradibus 14 et medio post Virginis Spicam constituens. minor autem epicyclus contraria illius lege duplici vero revolutione renectitur, ut in omni ſitu telluris, quo abſidem huius ſupervenit vel ex adverſo reſpicit, ſidus a centro maioris epicycli remotiſsimum ſit atque in quadrantibus proximum. et huius quidem orbem tertio menſe diximus reverti, hoc est 88 diebus, cuius ſemidimetiens partes capit 9 et duas quintas unius partis, quarum ſemidiametrum magni orbis 25 poſuimus. ex his autem primus epicyclus accipit unam et 41 minuta; ſecundus autem tertiam eius partem, hoc est minuta 34 fere.

Sed is quidem circulorum concurſus hic non ſufficit ut in ceteris. Terra ſiquidem in ſupradictis abſidis reſpectibus permeante longe minori apparet ambitu ſidus moveri, quam ratio circulorum iam dicta ſustinet; ac rurſus in quadraturis longe etiam maiore. cum vero nullam aliam in longitudine diverſitatem ex hoc fieri percipiatur, conſentaneum est per acceſsum quendam et receſsum centri orbis ſecundum lineam rectam contingere, quod quidem fieri oportet duobus orbiculis circumdatis habentibus axes aequidistantes axi orbis, dum centrum epicycli maioris ſive totius illius axe tantum distat a centro orbiculi immediate continentis, quantum centrum huius a centro extremi. id quidem repertum est minutis 14 et medio unius partis de 25, quibus omnium contextum menſi ſumus, quodque motus extremi orbiculi binas in anno vertente revolutiones faciat, interior autem motu reflexo duplo recurſu quater interim revertatur. praeferuntur enim hoc motu compoſito centra maioris epicycli ſecundum lineam rectam, quemadmodum circa latitudines libratas diximus. ſic igitur in memoratis ad abſidem telluris ſitibus centrum epicycli maioris centro orbis proximum est, in quadraturis autem remotiſsimus. in locis autem mediantibus, id est 45 gradus ab his, centrum maioris epicycli centro exterioris orbiculi applicat amboque in unum concurrunt. quantitas autem huiuſce receſsus et acceſsus constat minutis 29 unius praedictarum partium, et hactenus motus Mercurij longitudinalis ſic ſe habet.

Latitudinem vero haud ſecus facit quam Venus, ſed tractu ſemper contrario. ubi enim illa ſeptentrionalis fit, hic austros petit. declinat autem orbis eius ab eccliptica quantitate anguli partium ſeptem. deviatio autem hic quoque ſemper australis dodrantem unius gradus numquam excedit. ceterum quae circa latitudines Veneris dicta ſunt, hic quoque commemoraſse conveniet, ne eadem ſaepe repetantur.

Sicque ſeptem omnino circulis Mercurius currit, Venus quinque, tellus tribus et circa eam Luna quattuor, Mars demum, Iuppiter et Saturnus ſinguli quinque. ſic igitur in univerſum 34 circuli ſufficiunt, quibus tota mundi fabrica totaque ſiderum chorea explicata ſit.
Nicolai Copernici
de hypotheſibus motuum caelestium
a ſe constitutis commentariolus








Áγεωμέτρητος ούδείς εỉσίτω.
ca. anno M D IX
Annotamenta
Callipus de Cyzico, astronomus Graecus, floruit ca. 330 a. Chr. n.

Eudoxus de Cnido (391 - 338 a. Chr. n.), astronomus Graecus.

Apollonius de Perga (floruit ca. 210 a. Chr. n.)

Claudius Ptolemaeus (ca. 100 - ca. 170), astronomus Graecus.

Philolaus Crotoniensis (ca. 400 a. Chr. n.): ignis centralis

Hipparchus de Nicaia, astronomus Graecus, floruit ca. 130 a. Chr. n.

Albategnius, astronomus Arabicus, floruit ca. 900

Alfonsus de Corduba Hispalensis, Almanachum perpetuum, 1502
www.physik.de.rs


Praefatio
Multitudinem orbium caelestium maiores nostros eam maxime ob cauſam poſuiſse video, ut apparentem in ſideribus motum ſub regularitate ſalvarent. valde enim abſurdum videbatur caeleste corpus in abſolutiſsima rotunditate non ſemper aeque moveri. fieri autem poſse animadverterant, ut etiam compoſitione atque concurſu motuum regularium diverſimodo ad aliquem ſitum moveri quippiam videretur.

Id quidem Callippus et Eudoxus per concentricos circulos deducere laborantes non potuerunt. Et his omnium in motu ſidereo reddere rationem, non ſolum eorum, quae circa revolutiones ſiderum videntur, verum etiam, quod ſidera modo ſcandere in ſublime, modo deſcendere nobis videntur, quod concentricitas minime ſustinet. itaque potior ſententia viſa est per eccentricos et epicyclos id agi, in qua demum maxima pars ſapientium convenit.

Attamen quae a Ptolemaeo et plerisque alijs paſsim de his prodita fuerunt, quamquam ad numerum reſponderent, non parvam quoque videbant 

